
Tarixən ölkəmizdə idmanın müxtəlif 
növləri inkişaf etmiş, ayrı-ayrı idman 
növləri üzrə güclü idmançılar yetişmişdir. 
Azərbaycan dövlət müstəqilliyini bərpa 
etdikdən sonra idmanın inkişafına xüsusi 
önəm verilməsinə başlanılmış və idmançı-
larımızın beynəlxalq yarışlarda Azərbaycan 
bayrağı altında iştirakı təmin olunmuşdur. 
Həmin vaxtdan başlayaraq, xeyli sayda 
idman komplekslərinin, meydançaların, 
idman-sağlamlıq mərkəzlərinin tikilməsi, 
bəzilərinin yüksək keyfiyyətlə təmir olunma-
sı diqqət mərkəzində saxlanılmışdır. İdmana 
və idmançılara göstərilən qayğı Azərbaycan 
idmanının şöhrətini getdikcə artırmışdır. 

İdmanımız yeni mərhələdə
Ulu öndər Heydər Əliyevin idman 

sahəsində həyata keçirdiyi siyasət 1997-
ci ildən yeni mərhələyə qədəm qoydu. 
Həmin vaxt cənab İlham Əliyevin Milli 
Olimpiya Komitəsinin prezidenti seçilməsi 
Azərbaycan idmanının həyatında mühüm 
və əlamətdar hadisə kimi tarixə yazıldı. 
Bu tarixi seçim idman sahəsində həyata 
keçirilən dövlət siyasətinin yeni şəraitdə 
gerçəkləşməsinə böyük imkanlar açdı. 
Milli Olimpiya Komitəsinin prezidenti kimi, 
cənab İlham Əliyevin Azərbaycanın dünya 
idman ailəsinin bərabərhüquqlu üzvünə 
çevrilməsi üçün atdığı addımlar ölkənin 
bütün idman ictimaiyyəti tərəfindən razı-
lıqla qarşılandı. İdmançılara dövlət qayğısı 
ilə yanaşı, idmanın maddi-texniki baza-
sının möhkəmləndirilməsi istiqamətində 
əhəmiyyətli işlərə start verildi. 2000-ci ildən 
etibarən Azərbaycanın müxtəlif bölgələrində 
müasir tipli Olimpiya idman kompleksləri 
tikilib istifadəyə verilməyə başlandı. Yeri 
gəlmişkən, qeyd edim ki, hazırda idman 
infrastrukturunun yaradılması işində böyük 
uğurlar əldə edilib. Rayonlarda 44 Olimpiya 
İdman Kompleksi tikilib və fəaliyyət göstərir. 
Yaxın vaxtlarda bu komplekslərin sayı 47-yə 
çatacaq.

Prezident İlham Əliyevin ölkəyə 
rəhbərlik etdiyi son 16 ildə dövlətimizin 
başçısı idman və bədən tərbiyəsinin inki-
şafı sahəsində kompleks tədbirlərin həyata 
keçirilməsinə xüsusi önəm vermiş, daim res-

publikamızın idman imicinin yüksəldilməsinə 
çalışmışdır. Hazırda Azərbaycanın bütün 
rayonlarında idmanla məşğul olmaq üçün 
müasir tələblərə cavab verən infrastrukturun 
formalaşdırılması mühüm vəzifələrdən biri 
kimi müəyyənləşdirilib. Bütün bunlar gənc 
nəslin sağlam ruhda tərbiyəsinə, respublika-
mızda idmanın kütləviləşməsinə xidmət edir. 
Artıq Azərbaycan dünyada idman ölkəsi kimi 
tanınır. Respublikamızda beynəlxalq səviyyəli 
yarışların təşkil olunması, idmançılarımızın 
müxtəlif idman növləri üzrə keçirilən Avropa 

və dünya çempionatlarında uğurlu nəticələr 
göstərmələri də bundan xəbər verir. Dövlət 
başçısının bu yarışları öz ailə üzvləri ilə 
birlikdə şəxsən izləməsi, idmançılarımıza 
mənəvi və maddi dəstək verməsi, onları ruh-
landırması yeni qələbələrə zəmin yaradır.

 
Bir ildə 263 qızıl medal

Azərbaycanın qısa müddətdə idman 
sahəsində əldə etdiyi nailiyyətlər beynəlxalq 
idman təşkilatlarının diqqətindən ya-
yınmamış, məhz onların istəyi ilə son 
illərdə ölkəmizdə saysız-hesabsız mötəbər 
beynəlxalq turnirlər, dünya və Avropa çempi-
onatları keçirilmişdir.

İdmançılarımızın hər dəfə beynəlxalq 
yarışlarda qazandıqları nailiyyətlər, 
bayrağımızı ucaltmaları, Dövlət 
himnimizi səsləndirmələri Azərbaycana 

şərəf gətirən amillərdir. 
2018-ci il də Azərbaycanın idman 

salnaməsində yaddaqalan oldu. Söz yox ki, 
hər il idmançılarımızın yüksək nailiyyətlər 
qazanması artıq ənənə halını alıb. Ötən il də 
parlaq qələbələrin şahidi olduq. İdmançıla-
rımız dünya və Avropa çempionatlarında və 
digər nüfuzlu beynəlxalq yarışlarda 753 me-
dal, o cümlədən 263 qızıl medal qazandılar. 

Qürurverici haldır ki, idmançılarımız 
ötən il ümumilikdə, 236 yarışda, respublika 
əhəmiyyətli isə 225 yarışda iştirak ediblər. 

Ölkəmizdə 58 beynəlxalq səviyyəli idman 
tədbiri keçirilmişdir.

Dövlət himnimiz 
bütün ölkələrdə səsləndirilir

Dövlətimizin başçısı idman sahəsində 
qazanılan qələbələri yüksək qiymətləndirərək 
demişdir ki, bu qələbələr, sadəcə olaraq idman 
qələbələri deyil. Çünki hər bir belə möhtəşəm 
qələbə cəmiyyətimizin vətənpərvərlik ruhunu 
artırır, Azərbaycanı dünyada təbliğ edir. Bu 
qələbələr gəncləri idman bölmələrinə apa-
rır, idmanın kütləviliyini təmin edir. Yəni, 
yarışlarda qazanılan qələbələr, idmançıları-
mızın uğurları çox böyük məna daşıyır. Buna 
görə biz idmançılarımıza minnətdarıq. Eyni 
zamanda, onu da böyük məmnunluq hissi ilə 
qeyd etməliyəm ki, bizim idmançılarımızın 

mütləq əksəriyyəti həyatda və məişətdə də 
vətənpərvərlik, ləyaqət nümunəsi göstərir. 
Əlbəttə ki, idmançılara cəmiyyətdə olan 
hörmət çox yüksək səviyyədədir. Uşaqlar, 
yeniyetmələr bizim çempionlarımıza oxşamaq 
istəyirlər. Bu da təbiidir. Mən əminəm ki, 
bundan sonra da idmançılarımız bizi, xalqımızı 
sevindirəcəklər.

Dövlət başçımızın idmana və idmançı-
lara göstərdiyi diqqət və qayğı beynəlxalq 
idman qurumları tərəfindən də yüksək 
qiymətləndirilir. Bunun nəticəsidir ki, 

həm Beynəlxalq Olimpiya Komitəsi, 
həm də Avropa Olimpiya Komitəsi bizim 
fəaliyyətimizə çox yüksək qiymət verir. 
Dünya və Avropa miqyaslı mötəbər idman 
yarışlarının Azərbaycanda keçirilməsi barədə 
qərar qəbul edilməsi də bu inam və etibarın 
nəticəsidir. Məhz ölkəmizin ümumi inkişafı, 
mövcud olan infrastruktur, idman obyektləri, 
gözəl Olimpiya stadionu, müasir tələblər 
səviyyəsində tikilmiş otellər, təhlükəsizlik, 
xalqımızın qonaqpərvərliyi və digər amillər 

bu qərarın verilməsində mühüm rol oynayıb. 
Sevinirəm ki, ölkəmizin idman 

nailiyyətlərində bizim liseyin də payı var. 
İdmançılarımızın dünyanın əksər ölkələrində 
bayrağımızı yüksəkliyə qaldırmağa və Dövlət 
himnimizi səsləndirməyə nail olmaları hər 
birimizdə qürur hissi yaradır. Liseyimizin 
yetirmələri də dəfələrlə bu şərəfə nail olublar. 
Onların arasında Olimpiya, Dünya, Avropa 
çempionlarının olması yetişən gənc nəslin, 
liseydə təhsil alan yeniyetmələrin idmana 
olan marağını daha da artırıb. 

Bu gün idmanla yanaşı, bütün sahələrdə 
Azərbaycan müstəqil dövlət kimi xariqələr 
yaradır, dünya birliyində söz sahibinə çevrilir. 
Bütün bu uğurlar möhtərəm Prezidentimiz 
İlham Əliyev və Birinci vitse-prezident 
Mehriban xanım Əliyeva tərəfindən həyata 
keçirilən uğurlu strategiyanın nəticəsidir. 

Rasim MURADOV, 
Olimpiya İdman Liseyinin direktoru

“Generallarla savaş”: 
baş nazirin növbəti qələbəsi

İsrail Knessetinə (parlament) 
növbədənkənar seçki kifayət qədər 
gərgin mübarizə şəraitində keçib. 
Prosesdə 40 partiya və blok iştirak edib. 
Siyasi baxışlarına görə onlar cəmiyyətin 
müxtəlif təbəqələrini təmsil edib, 
ancaq ümumi səviyyədə iki düşərgəyə 
bölünüblər: sağlar və sollar. Sağların 
tərkibində də “yenilər”, “ultrasağlar”, 
“ortodokslar”, “dinçilər” və digər 
istiqamətlər yer alıb. Eyni qaydada 
sollar da müxtəlif qruplara bölünüblər. 
Lakin siyasi-ideoloji düşərgə kimi 
onların hər biri lazımi səviyyədə təmsil 
etdikləri siyasi qanadın mənafelərini 
ifadə edirlər. Ekspertlər bu seçkinin 
nəticələrini təhlil edərkən həmin 
məqamlara xüsusi diqqət yetirirlər.

Artıq bilinir ki, hazırkı baş nazir 
Binyamin Netanyahunun başçılıq 
etdiyi “Likud” Partiyası (həm də sağ 
seçki bloku) qalib gəlib. Obrazlı olaraq 
“generallar qrupu” adlanan “Kahol-La-
van” (“Bəyaz-Mavi” – İsrail bayrağının 
rənglərinə uyğun olaraq adlandırılıb) 
mərkəzçi blok da seçkidə 35 mandat 
qazanıb. Qalan yerləri digər sağ və sol 
təmayüllü partiyalar tutublar. 8 sağ par-
tiya cəmi 30 yerə sahib olub. Deməli, 
yekunda B.Netanyahu düşərgəsi 65 yerə 

malik olur. Knessetdə ümumi yerlərin 
sayı 120 olduğundan bütövlükdə sağlar 
65 deputat yerini qazanmış olurlar. Bu, 
B.Netanyahuya koalisiya hökuməti 
yaratmağa imkan verir.

“Qırğı” imicli “Likud” lideri 
koalisiyanı sağlarla yaratmalıdır. 
Burada klerikal mövqeli “Şas” (Tövrat 
Mühafizəkarlar Partiyası, əsasən sefard 
yəhudilərinin maraqlarını müdafiə 
edir) 8 mandatla, Birləşmiş Tövrat 
Yəhudiliyi 8 mandatla, “İhud miflaqot 
ha-yəmin” bloku 5 mandatla, Aviqdor 
Libermanın “İsrail – bizim evimiz” 
Partiyası 5 mandatla və “Kulanu” (“Ha-
mımız”) 4 mandatla iştirak edə bilər. 
Artıq yeni hökumətin formalaşdırılması 
ilə bağlı danışıqlar başlayıb. Onun 
necə nəticələnəcəyi barədə öncədən 
konkret fikir bildirmək ekspertlər 
üçün çətin olsa da, onlar əmindirlər ki, 
B.Netanyahu buna nail olacaq. Sağlar 
da yeni hökumətdə təmsil olunmaqda 
maraqlıdırlar. Bunun səbəbini ekspertlər 
onların daha çox gələcəyə, postnetan-
yahu dövrünə hazırlıqlar görməsi ilə 
izah etməyə çalışırlar. Məsələ ondan 
ibarətdir ki, B.Netanyahu artıq İsraildə 
hakimiyyətdə ən çox qalan lider obrazı-
na malikdir. O, bu məsələdə hətta İsrail 
dövlətinin qurucularından olan David 
Ben-Qurionu belə arxada qoyub.

Lakin, yuxarıda vurğulanan 

rəqəmlərdən də göründüyü kimi, 
bütövlükdə İsraildə daxili siyasi 
mənzərə elə də sadə deyil. Orada sözün 
həqiqi mənasında iqtidar-müxalifət 
qarşıdurması mövcuddur. Maraqlıdır 
ki, müxalifətdə hazırda ən güclü olan 
“Kahol-Lavan” siyasi baxışlarına görə 
“Likud”dan elə də fərqlənmir. Bir neçə 
ikinci dərəcəli məsələləri çıxmaq şərtilə 
onların baxışları eynidir. Məsələn, 
şənbə gününün iş günü olub-olmaması 
məsələsində “Likud”la “Kahol-Lavan” 
arasında fikir ayrılığı var. Əvəzində, 
Colan təpələri, Qüdsün paytaxt olması, 
fələstinlilərlə münasibətlər, Qəzza 
məsələsi, qanunsuz yəhudi tikililəri 
kimi prinsipial məsələlərdə onlar arasın-
da fikir ayrılığı yoxdur.

Digər maraqlı məqam ondan 

ibarətdir ki, “Kahol-Lavan”ın liderləri 
sırasında keçmişdə orduda yüksək 
vəzifələr tutmuş generallar üstünlük 
təşkil edir. Bu blok üç partiyadan 
ibarətdir. Əsas hissəsini “Eş atid” 
(“Gələcək var”) təşkil edir. Onun 
başçısı isə ali təhsili olmayan Yair 
Lapiddir. Bu partiya mərkəzçidir. Digər 
əsas partiya “Osma le-İsarel” (“Güclü 
İsrail”) partiyasıdır ki, rəhbəri İsrail 
ordusunun baş qərargahının sabiq rəisi 
general Beni Hansdır. B.Hans öncədən 
digər general Moşe Yaalonun (o da 
keçmiş baş qərargah rəisidir) “Telem” 
(“Milli dövlət hərəkatı”) Partiyası ilə 
birləşmişdi. M.Yaalon “Likud”un üzvü 
olub və B.Netanyahu hökumətində 
müdafiə naziri postunu tutub, lakin 
A.Libermanın “Likud”la koalisiyaya 

daxil olmasını bildikdən sonra oradan 
uzaqlaşıb.

“Kahol-Lavan”da başqa bir general 
Qabi Aşkenazidir. Bu blokun maraqlı 
cəhətlərindən biri də tərkibində sollar, 
mərkəzçilər və sağ mərkəzçilərin ol-
masıdır. Onların sırasında B.Netanyahu 
hökumətində çalışanlar az deyil. 
Bu faktor onu göstərir ki, müxalifət 
cəmiyyətin müxtəlif təbəqələrini 
birləşdirən ideoloji istiqamətə üstünlük 
verir. Lakin orada aparıcı rolu sağlar 
oynayır. Buradan B.Hansın nəyə görə 
məhz Fransanın Prezidenti Emmanu-
el Makronla seçkiöncəsi görüşməsi 
aydın olur. İsrailli general Avropaya 
nümayiş etdirir ki, cəmiyyətin bütün 
kəsimlərini sağ təmayüllü və populist 
çalarlı siyasi blokda birləşdirə bilər. 

E.Makron da Fransada məhz həmin 
kursun tərəfdarıdır. Deməli, B.Hans 
görüşün seçkiyə mənfi təsir edə 
biləcəyini bilə-bilə strateji məqsəd 
xatirinə bu addımı atıb. Təbii ki, bu, 
İsraillə avropamərkəzçilər arasında 
gələcəkdə daha sıx siyasi birlik nüma-
yiş etdirməyə imkan verə bilər. Deməli, 
“Beni” general kimi strateji addım atıb.

Elektorat və geosiyasi 
şərtlər: İsrail üçün 

düşündürücü mənzərə
Vurğulanan özəllik prizmasından 

Beni Hansın iri şəhərlərdə Binyamin 
Netanyahunu böyük fərqlə arxada qoy-
ması maraq kəsb edir. “Kahol-Lavan” 
Hayfa və Təl-Əviv kimi şəhərlərdə 
böyük fərqlə üstünlük qazanıb. “Likud” 
Qüdsdə və fələstinlilərin raketlə vur-
duqları şəhərlərdə (Sderot, Beer-Şeva) 
qalib gəlib. Əyalətlərdə üstünlük 
“Likud”da olub. Elektoratın bu cür böl-
güsü İsrailin gələcək siyasi mühitində 
mümkün dəyişikliklərdən xəbər verir. 
Bir sıra ekspertlər hesab edirlər ki, İsra-
il cəmiyyəti faktiki olaraq iki düşərgəyə 
bölünüb.

Yuxarıda vurğulanan məqamlar 
onu göstərir ki, yeni hökumət daxilində 
rəqabət daha da kəskinləşəcək. “Kahol-
Lavan” növbəti seçkidə üstünlük əldə 
etmək üçün addımlar ata bilər. Bütün 
hallarda B.Netanyahu üçün əlverişli 
siyasi situasiya formalaşır. O, qanunsuz 
yəhudi məskunlaşmasını qanuniləşdirə 
bilər. Ekspertlər bunun üçün Donald 
Trampın yardım edəcəyini təxmin 
edirlər. Colan təpələri kimi, həmin 
ərazinin də İsrailin olmasını Vaşinqton 
tanıya bilər. Bu isə B.Netanyahuya 
növbəti siyasi dividend gətirə bilər. 
Lakin ekspertlər regional və qlobal 
geosiyasətlə əlaqəli başqa məqamlara 
da diqqət yönəldirlər.

İsrailli ekspertlər hesab edirlər 
ki, ABŞ-ın dəstəyinə baxmayaraq, 
fələstinlilərin işğal edilmiş ərazilərinin 
İsrail torpaqları kimi tanınması ciddi 
etirazlara səbəb ola bilər. Hətta Va-

şinqtonun ərəb müttəfiqləri belə üz 
döndərərlər. Məsələn, Misir, İordaniya, 
Səudiyyə Ərəbistanı. Rusiya və Avropa 
ölkələri də təbii ki, etiraz edəcəklər. 
Çinin laqeyd qalmayacağını təxmin 
etmək olar. Bununla da məsələ BMT 
Təhlükəsizlik Şurasına çıxa və arzu 
olunmayan neqativ geosiyasi nəticələr 
verə bilər.

İran istiqamətində də vəziyyət 
aydın deyil. Hətta ekspertlər sırasında 
Colan yüksəklikləri ilə bağlı Vaşinqto-
nun qərarının İran və Suriyanın lehinə 
olduğunu düşünənlər də vardır. Bu, 
region dövlətlərinin Amerika və İsrailə 
düşmən münasibət bəsləməsinə səbəb 
ola bilər. Bu səbəbdən yeni hökumətin 
həmin istiqamətdəki fəaliyyətinin 
sonucu barədə qəti söz demək çətindir. 
Konkret deyilərsə, B.Netanyahu ciddi 
zərbə ala bilər. Həmin halda Rusiyanın 
onu müdafiə edəcəyinə inanmırlar. Doğ-
rudur, Vladimir Putin B.Netanyahunun 
yenidən İsrail hökumətinə başçılıq 
etməsinə etiraz etməyib. Lakin Mosk-
vanın regionda öz maraqları var və 
konkret Colan təpələri məsələsində 
Kreml Suriyanı müdafiə edir.

Beləliklə, 21-ci çağırış Knesset 
seçkiləri həm İsrail dövlətinin da-
xili siyasi mühiti, həm də regional 
geosiyasətin dinamikası baxımın-
dan maraqlı mənzərə ortaya qoyur. 
Güman etmək olar ki, bu ölkədə siyasi 
proseslərin məntiqi dəyişə, siyasi 
qüvvələr arasında mübarizə daha da 
gərginləşə bilər. Ancaq hər bir halda 
İsrail Fələstin məsələsində hələ vahid 
siyasi mövqe nümayiş etdirəcək. 
Hakimiyyətdə olan hər bir siyasi qüvvə 
bu məsələdə eyni mövqedədir.

Lakin geosiyasi müstəvidə 
hansı proseslərin gedəcəyini indidən 
proqnozlaşdırmaq mümkün deyil. 
Yaxın Şərqdə İsrailin xeyrinə olmayan 
geosiyasi mənzərə meydana gələ bilər. 
Bu ssenaridə B.Netanyahu hökumətinin 
nə dərəcədə çevik olduğunu hadisələrin 
gedişi göstərəcək.

Azərbaycan müstəqil dövlət kimi bu gün öz tarixinin çox 
şərəfli, inkişaf və tərəqqi dövrünü yaşamaqdadır. Ulu 
öndər Heydər Əliyevin əsasını qoyduğu milli maraqlara 

əsaslanan çoxşaxəli siyasi strategiya bu gün Prezident İlham 
Əliyev tərəfindən inamla davam etdirilir. Təbii ki, bütün sahələr 
kimi idman da diqqətdən kənarda deyil. Bu qayğı və şəxsən dövlət 
başçısı İlham Əliyevin xüsusi diqqəti bu gün Azərbaycanı idman 
ölkəsinə çevirib. Bu, idmançıları yeni qələbələrə ruhlandırır.

Azərbaycan idman dövlətidir. Bunu 
bütün dünya, idman ictimaiyyəti qəbul 
edir, bilir. Azərbaycanda idmanla, 
Olimpiya hərəkatı ilə bağlı məqsədyönlü 
siyasət aparılır. Məhz bu siyasət 
nəticəsində biz bu gün bu uğurlar haqqın-
da danışa bilərik. Düşünülmüş siyasət, 
məqsədyönlü işlər idmanı Azərbaycanda, 
cəmiyyətdə önəmli bir ictimai amilə çevir-
mişdir. Bu gün idmançılara cəmiyyətdə 
çox böyük hörmət var. İdmançılar 
cəmiyyətdə layiqli yer tutublar.

İlham ƏLİYEV 
Azərbaycan Respublikasının Prezidenti, 

Milli Olimpiya Komitəsinin prezidenti

 Azərbaycan dünyada 
 idman dövləti kimi tanınır

Knesset uğrunda 
iki liderin seçki savaşı

İsraildə növbəti seçki arxada qalıb. Bu dəfə də Binyamin 
Netanyahunun liderlik etdiyi “Likud” Partiyası qalib gəlib. 
Seçkidə çoxlu sayda qüvvələr iştirak edib. Ümumilikdə, yarışa 40 

partiya və blok qatılıb. Onlar arasında gərgin mübarizə müşahidə edilib. 
Əsasən indiki baş nazir B.Netanyahu ilə İsrail ordusunun keçmiş baş 
qərargah rəisi general Beni Hans arasında maraqlı mübarizə gedib. Hər 
iki lider eyni yerə, 35 mandata sahib olublar. Lakin B.Netanyahunu sağ 
təmayüllü partiyaların bloku müdafiə edir. Bu halda sağların toplam yeri 
65 olur ki, bu da B.Netanyahuya hökuməti formalaşdırmağa tam imkan 
verir. Bu məqamları analiz edən ekspertlər İsraildə siyasi dinamikanı 
proqnozlaşdırmağa çalışırlar. İrəli sürülən tezislərdə ölkədə faktiki 
olaraq yeni siyasi mənzərənin yarandığı, bu vəziyyətin İsrailin regional və 
qlobal geosiyasətdəki yeri və rolu barədə müəyyən proqnozlar verməyə 
imkan yaratdığı vurğulanır. 

